
DUNYO MAMLAKATLARINING ASOSIY 
IQTISODIY O‘SISH OMILLARI VA SO‘NGGI 

YILLARDA O‘ZBEKISTON RESPUBLIKASINING 
ASOSIY MAKROIQTISODIY 

KO‘RSATKICHLARINING IQTISODIY O‘SISHGA 
TA’SIRI TAHLILI

Rasulov Jamshid Shokir o‘g‘li
Toshkent davlat iqtisodiyot universiteti, PhD, assistenti

Annotatsiya. Ushbu maqolada makroiqtisodiyotning asosiy muammolaridan biri bo‘lgan iqtisodiy o‘sishga dunyoning 
rivojlangan davlatlari qanday vositalar va mexanizmlar orqali erishayotganligi tahlil qilinadi. Shuningdek, O‘zbekiston 
Respublikasida so‘nggi yillarda kuzatilgan iqtisodiy o‘sish jarayonlari, unga ta’sir etuvchi asosiy makroiqtisodiy 
ko‘rsatkichlar hamda ularning iqtisodiy o‘sishni ta’minlashdagi hissasi iqtisodiy-matematik modellar asosida o‘rganiladi. 
Tadqiqot natijalari iqtisodiy o‘sishni rag‘batlantirishda investitsiyalar, mehnat unumdorligi, texnologik taraqqiyot va 
institutsional omillarning o‘rni muhim ekanligini ko‘rsatadi.

Kalit soʻzlar: iqtisodiy o‘sish, makroiqtisodiyot, iqtisodiy-matematik modellar, rivojlangan davlatlar tajribasi, O‘zbekiston 
iqtisodiyoti, investitsiyalar, mehnat unumdorligi.
Abstract. This article examines one of the key issues of macroeconomics-economic growth-by analyzing the tools and 
mechanisms used by developed countries to achieve sustainable growth. In addition, the study explores the main factors 
driving economic growth in the Republic of Uzbekistan in recent years, assessing the contribution of key macroeconomic 
indicators through the application of economic and mathematical models. The findings highlight the significant role of 
investment, labor productivity, technological progress, and institutional factors in fostering long-term economic growth.

Key words: economic growth, macroeconomics, economic and mathematical models, experience of developed countries, 
economy of Uzbekistan, investment, labor productivity.
Аннотация. В статье анализируются основные макроэкономические подходы к обеспечению экономического роста 
в развитых странах мира, а также механизмы и инструменты, применяемые для его достижения. Особое внимание 
уделяется анализу экономического роста Республики Узбекистан в последние годы, ключевых макроэкономических 
показателей и степени их влияния на динамику роста. Исследование основано на использовании экономико-
математических моделей, позволяющих оценить вклад различных факторов в обеспечение устойчивого 
экономического развития.

Ключевые слова: экономический рост, макроэкономика, экономико-математические модели, опыт развитых стран, 
экономика Узбекистана, инвестиции, производительность труда.

K I R I S H
Covid-19 pandemiyasi va ketma-ket yuz bergan global shoklardan so‘ng to‘rt yildan ortiq vaqt o‘tgan 

bo‘lsa-da, butun dunyo, jumladan rivojlanayotgan davlatlar ham farovonlik sari olib boruvchi aniq va samarali 
rivojlanish yo‘lini belgilash zaruratiga duch kelmoqda. Iqtisodiy o‘sish sur’atlari hozircha asosiy rivojlanish 
maqsadlariga erishish uchun yetarli darajada barqaror bo‘lmay qolmoqda. Xususan, global iqtisodiy 
o‘sish sur’atlari 2026-yilgacha yillik o‘rtacha 2,7 foizni tashkil etishi prognoz qilinmoqda, bu esa Covid-19 
pandemiyasidan oldingi o‘n yillikdagi o‘rtacha 3,1 foizlik ko‘rsatkichdan past ekanligini anglatadi. Shu bilan 
birga, mazkur vaziyat iqtisodiy siyosatni yangicha yondashuvlar asosida takomillashtirish zaruratini yanada 
kuchaytirmoqda.

Global miqyosda rivojlangan davlatlarning iqtisodiy o‘sish tajribasini chuqur o‘rganish, ularning muvaffaqiyatli 
mexanizmlarini rivojlanayotgan mamlakatlar sharoitiga moslashtirish va ilmiy bilimlar tizimiga integratsiya qilish 

iqtisodiy taraqqiyotga ijobiy ta’sir ko‘rsatadi. Dunyo davlatlari o‘zlarining geografik va demografik xususiyatlaridan 
kelib chiqqan holda ishlab chiqarish tuzilmasini, daromad manbalarini hamda ularni yo‘naltirish mexanizmlarini 
belgilab oladilar. Bunday yondashuv nafaqat muayyan mamlakatlar uchun samarali bo‘lib qoladi, balki boshqa 
davlatlar uchun ham muhim metodologik ahamiyat kasb etadi.

Mazkur jarayonlar iqtisodiyotdagi ortiqcha bosimlarni kamaytirishga xizmat qiladi va mashhur iqtisodchi 
olimlar – Adam Smithning “mutlaq ustunlik” hamda David Ricardoning “nisbiy ustunlik” nazariyalarida 
ta’kidlanganidek, mamlakatlarning o‘zlari uchun eng qulay va samarali bo‘lgan ishlab chiqarish yo‘nalishlarini 
tanlashiga imkon yaratadi. Natijada, davlatlar o‘z iqtisodiy salohiyatidan oqilona foydalanib, milliy boylikni 
shakllantirish va barqaror iqtisodiy o‘sishni ta’minlash imkoniga ega bo‘ladilar.

Shundan kelib chiqib, ushbu maqolada rivojlangan davlatlarning iqtisodiy o‘sish sur’atlari ularning asosiy 
boylik yaratuvchi tarmoqlari misolida tahlil qilinadi. Shu bilan birga, mazkur tajribalar O‘zbekiston Respublikasi 
sharoitida ham ko‘rib chiqilib, iqtisodiy o‘sishni jadallashtirish va tarkibiy jihatdan mustahkamlash imkoniyatlari 
baholanadi.

M A V Z U G A  O I D  A B A D I Y O T L A R  S H A R H I
Iqtisodiy o‘sish masalasi ko‘plab iqtisodchi olimlar tomonidan turli metodologik yondashuvlar asosida keng 

tahlil qilingan. Jumladan, slovakiyalik olimlar Manuela Raisova va Julia Durcova Yevropa Ittifoqining ayrim 
mamlakatlarida iqtisodiy o‘sishni talab va taklif omillari nuqtai nazaridan tahlil qilganlar. Ular Slovakiya, Polsha, 
Vengriya va Chexiya Respublikalarida iqtisodiy o‘sishni jadallashtirgan hamda sekinlashtirgan asosiy omillarni 
statistik usullar asosida aniqlab, ushbu davlatlar iqtisodiy dinamikasining tarkibiy xususiyatlarini ochib berganlar.

Boshqa bir iqtisodchi James A. Yunker Xitoy va Hindiston iqtisodiyotlarining o‘sishini aholining soni va 
demografik omillar bilan bog‘liq holda tadqiq etgan. Uning tadqiqotlarida yirik aholi salohiyatining mehnat 
resurslari, ichki bozor kengligi va iqtisodiy o‘sish sur’atlariga ta’siri asoslab berilgan bo‘lib, bu yondashuv 
demografik omillarning makroiqtisodiy ahamiyatini yoritib beradi.

Lotin Amerikasi mamlakatlari misolida iqtisodiy o‘sish va bandlik muammolarining “yashil iqtisodiy o‘sish”ga 
ta’siri Bo Lan, Nan Li va Tong Liu tomonidan chuqur tahlil qilingan. Mazkur olimlar korrelyatsion-regression tahlil 
asosida iqtisodiy o‘sish, ishsizlik darajasi va ekologik omillar o‘rtasidagi bog‘liqlikni aniqlab, olingan natijalarning 
ishonchliligini GMM modeli hamda AR testlari yordamida tekshirganlar. Tadqiqot natijalari yashil iqtisodiy 
o‘sishning bandlik va barqaror rivojlanish bilan uzviy bog‘liqligini ko‘rsatadi.

Mahalliy ilmiy tadqiqotlarda esa iqtisodchi olimlar N. Mahmudov va H. Hakimov iqtisodiy o‘sishning 
klassik, neoklassik hamda zamonaviy modellarini davlatlar miqyosida qiyosiy tahlil qilganlar. Ularning ishlarida 
mazkur modellarni O‘zbekiston iqtisodiyoti sharoitida qo‘llash tajribasi va istiqbollari turli makroiqtisodiy omillar 
kesimida atroflicha yoritib berilgan. Ushbu tadqiqotlar milliy iqtisodiyotda iqtisodiy o‘sish modellari tanlovining 
ilmiy asoslanganligini ta’minlashda muhim ahamiyat kasb etadi.

T A D Q I Q O T  M E T O D O L O G I YA S I
Maqolada ma’lumotlarni kengroq va tushunarliroq yoritish maqsadida taqqoslash, ilmiy abstraksiya, hamda 

maqola mavzusiga oid turli xorijiy va mahalliy adabiyotlar va maqolalar qiyoslangan holda va grafik-chizmalar 
yordamida tasvirlangan.

T A H L I L  V A  N A T I J A L A R
Endi tahlilimizni dunyoning yetakchi davlatlarida iqtisodiy o‘sishni ta’minlayotgan asosiy omillarni ko‘rib 

chiqish orqali davom ettiramiz.
Amerika Qo‘shma Shtatlari misolida qaralganda, 2024-yilda mamlakat iqtisodiyoti nominal hisobda 2,8 

foizga o‘sib, yalpi ichki mahsulot (YaIM) hajmi 29,184 trillion AQSh dollariga yetdi. Taqqoslash uchun, 2023-yilda 
YaIM 6,3 foizga oshib, 27,7 trillion AQSh dollarini (taxminan 2,28 trillion dollarlik nominal o‘sish) tashkil etgan 
edi. AQSh iqtisodiyotida o‘sishni ta’minlayotgan asosiy tarmoqlar tarkibida xizmatlar sohasi yetakchi o‘rin tutib, 
YaIMning qariyb 77 foizini shakllantiradi. Sanoat ulushi 18 foiz atrofida bo‘lib, qishloq xo‘jaligi esa taxminan 1 
foizni tashkil etadi. Bu holat iqtisodiyotning yuqori darajada xizmatlar sektoriga tayanganligini ko‘rsatadi.

Hindiston iqtisodiyotida esa 2024-yilda real YaIM o‘sishi 6,5 foizni tashkil etib, uning hajmi 3,91 trillion AQSh 
dollariga yetdi. Prognozlarga ko‘ra, 2028-yilgacha mamlakat iqtisodiy o‘sish sur’atlari 6 foizdan past bo‘lmasligi 
kutilmoqda. Hindiston bugungi kunda dunyoning yetakchi o‘nta iqtisodiyoti qatoriga kirib, 2024-yilda global 
YaIM shakllanishidagi ulushi 8,25 foizni tashkil etdi. Shunga qaramay, Hindiston iqtisodiyoti hanuz qishloq 
xo‘jaligi sektoriga sezilarli darajada tayanib kelmoqda va bosqichma-bosqich xizmatlar sohasiga asoslangan 
iqtisodiy modelga o‘tishni jadallashtirmoqda. 2024-yilda mamlakat YaIMining 18,2 foizi qishloq xo‘jaligi, 27,13 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 2111

2025-yil, dekabr. № 12-son.

foizi sanoat va 55 foizi xizmatlar sohasi hissasiga to‘g‘ri keldi. Bu esa qishloq xo‘jaligi hanuz aholi bandligi va 
daromadlarining muhim manbai bo‘lib qolayotganini anglatadi.

Shu o‘rinda, nominal YaIM hajmi bo‘yicha dunyoda ikkinchi o‘rinda turuvchi Xitoy Xalq Respublikasi 
iqtisodiyotiga to‘xtalamiz. Xitoy o‘z iqtisodiy modelida davlat nazorati ostidagi bozor mexanizmlarini xorijiy 
to‘g‘ridan to‘g‘ri investitsiyalar bilan uyg‘unlashtirgan holda barqaror rivojlanishga erishib kelmoqda. 2024-
yilda Xitoy YaIM hajmi 18,7 trillion AQSh dollarini tashkil etib, 2023-yilga nisbatan qariyb 5 foizlik o‘sishni 
qayd etdi. Sanoat ishlab chiqarishi va eksportga yo‘naltirilgan mahsulotlar ulushining yuqoriligi tufayli 
so‘nggi o‘n yil davomida mamlakat savdo balansida o‘rtacha 878 milliard AQSh dollari miqdorida ijobiy saldo 
shakllangan. Bundan tashqari, 2024-yilda Xitoy YaIMni shakllantirishda yashil texnologiyalar va energiya 
samarador yechimlardan foydalanishni kengaytirishga muvaffaq bo‘ldi, bu esa iqtisodiy o‘sishning sifat jihatdan 
yangilanishiga xizmat qilmoqda.

O‘zbekiston Respublikasi iqtisodiy holatini tahlil qiladigan bo‘lsak, 2024-yil yakunlariga ko‘ra, mamlakat 
YaIMi joriy narxlarda 121,4 milliard AQSh dollarini tashkil etdi va 2023-yilga nisbatan 6,5 foizga o‘sdi. YaIM 
deflyatori 2022-yil narxlariga nisbatan 112,2 foiz darajasida shakllandi. Mazkur ko‘rsatkichlar O‘zbekiston 
iqtisodiyotida barqaror o‘sish sur’atlari saqlanib qolayotganini hamda tarkibiy islohotlarning ijobiy samara 
berayotganini ko‘rsatadi.

Yevropaning yetakchi iqtisodiyotlaridan biri bo‘lgan Germaniyada esa 2024-yilda YaIM hajmi 4,6 trillion 
AQSh dollarini tashkil etgan holda, iqtisodiy o‘sish sur’ati -0,2 foiz darajasida qayd etildi. Ushbu holat energiya 
resurslari narxlarining yuqoriligi, shuningdek, ishlab chiqarish, qurilish va xizmatlar sohalaridagi vaqtinchalik 
pasayishlar bilan izohlanadi. Shu bilan birga, Germaniya iqtisodiyoti yuqori texnologiyalar, sanoat innovatsiyalari 
va eksport salohiyatiga tayangan holda o‘rta muddatda barqaror tiklanish imkoniyatiga ega ekanligi bilan ajralib 
turadi.

1-jadval. Dunyo davlatlarining iqtisodiy o‘sish hajmi (2024)1

Davlatlar Iqtisodiy o‘sish hajmi Iqtisodiy o‘sish sur’ati

AQSH $29,184 trillion +2.8%

Xitoy $18.7 trillion +5%

Hindiston $3.91 trillion +6.5%

Germaniya $4.6 trillion -0.2%

O‘zbekiston $121.4 milliard +6.5%

Rossiya $2.4 trillion +4.1%

Yaponiya $4.2 trillion 2%

Fransiya $3.16 trillion 1.1%

Butun dunyoda 2024-yilda yaratilgan yalpi ichki mahsulot (YaIM) hajmi taxminan 111 trillion AQSh dollarini 
tashkil etdi. Yuqoridagi jadvaldan ko‘rinib turibdiki, global YaIMning 50 foizdan ortiq qismi YaIM hajmi eng yuqori 
bo‘lgan rivojlangan davlatlar hissasiga to‘g‘ri kelmoqda. Ushbu holat jahon iqtisodiyotida ishlab chiqarish va 
daromadlar yuqori darajada konsentratsiyalashganini anglatadi.

Mazkur tendensiya global miqyosda iqtisodiy imkoniyatlarning notekis taqsimlanishiga olib kelmoqda. 
Xususan, ishlab chiqarish resurslari va investitsiya oqimlari asosan moliyaviy barqarorlik yuqori, institutsional 
muhit rivojlangan va investitsiyalar uchun kafolatli hisoblangan hududlarga yo‘naltirilmoqda. Natijada, iqtisodiy 
o‘sish sur’atlari o‘rtacha yoki past bo‘lgan mamlakatlar va hududlarda investitsiyalarni jalb etish jarayoni 
nisbatan sust kechmoqda hamda ishlab chiqarishning diversifikatsiyalashuvi sekinroq shakllanmoqda.

Shu bilan birga, mazkur holat rivojlanayotgan mamlakatlar uchun tarkibiy islohotlarni jadallashtirish, 
investitsion muhitni yaxshilash, inson kapitalini rivojlantirish va innovatsion tarmoqlarni qo‘llab-quvvatlash orqali 
global qiymat zanjirlarida munosib o‘rin egallash imkoniyatlarini izlash zaruratini yanada kuchaytiradi. Demak, 
iqtisodiy o‘sishning hududlararo muvozanatini ta’minlash jahon iqtisodiy barqarorligi uchun muhim strategik 
vazifalardan biri bo‘lib qolmoqda.

1	  Xalqaro valyuta fondi ma’lumotlari asosida muallif ishlanamsi.

1-rasm. DSGE modeli asosida hisoblangan omillar orasidagi kovariatsiya hisob-kitoblari2

O‘zbekiston Respublikasi iqtisodiy o‘sish sur’ati 2024-yilda 6,5 foizni tashkil etdi. Mazkur o‘sishga eng 
katta hissa qo‘shgan tarmoqlar qatoriga sanoat (1,7 foiz), xizmatlar sohasi (1,3 foiz), tashish, saqlash, axborot 
va aloqa tarmog‘i (0,9 foiz), qishloq, o‘rmon va baliq xo‘jaligi (0,6 foiz), qurilish (0,6 foiz) hamda mahsulotlarga 
sof soliqlar (0,3 foiz) kiradi. Boshqa tarmoqlar esa yalpi ichki mahsulot (YaIM) o‘sishining 1,1 foizlik qismiga 
hissa qo‘shdi. Ushbu ko‘rsatkichlar mamlakat iqtisodiy o‘sishi nafaqat yirik tarmoqlar, balki boshqa sohalarning 
ham faol rivojlanishi bilan ta’minlanayotganini ko‘rsatadi.

Shu sababli, YaIMga turli omillarning birgalikdagi ta’sirini yanada chuqurroq baholash maqsadida 
o‘zgaruvchilar o‘rtasidagi bog‘liqlikni aks ettiruvchi kovariatsiya (covariance) matritsasini hisoblash maqsadga 
muvofiq deb topildi. Bizning hisob-kitoblarimiz natijalariga ko‘ra, umumiy muvozanatni ifodalovchi ushbu 
kovariatsiya matritsasida barcha omillar o‘zaro musbat (to‘g‘ri) bog‘liqlikka ega.

Xususan, iste’mol xarajatlarining bir birlikka oshishi YaIM hajmining 0,12 foizga ortishiga, asosiy 
stavkaning bir birlikka oshishi YaIMning 0,95 foizga ko‘payishiga, ish haqlarining oshishi 0,56 foizlik o‘sishga, 
ish soatlarining bir birlikka ko‘payishi esa YaIM hajmining 0,45 foizga oshishiga olib kelmoqda. Bu natijalar ichki 
talab va mehnat omillarining iqtisodiy o‘sishdagi muhim rolini tasdiqlaydi.

Shuningdek, iste’mol hajmining bir birlikka oshishi korporativ obligatsiyalar hajmining 0,24 birlikka, asosiy 
stavkaning 0,005 birlikka va ish haqlarining 0,08 birlikka oshishiga turtki bo‘layotgani aniqlangan. Modeldagi 
asosiy ko‘rsatkichlardan biri bo‘lgan asosiy (qayta moliyalash) stavkaning bir birlikka oshishi esa O‘zbekiston 
Respublikasida ish haqlarining qariyb 0,5 birlikka va ish soatlarining ham shunga yaqin miqdorda ko‘payishiga 
olib kelmoqda.

Ushbu kovariatsiya matritsasi asosida xulosa qiladigan bo‘lsak, tahlil uchun tanlab olingan davr mobaynida 
YaIM (Y) bilan bog‘liq barcha asosiy o‘zgaruvchilar o‘rtasida ijobiy va barqaror bog‘liqlik mavjud bo‘lib, ularning har 
biri iqtisodiy o‘sishni qo‘llab-quvvatlovchi omil sifatida namoyon bo‘lmoqda. Bu holat O‘zbekiston iqtisodiyotida 
ichki talab, mehnat bozori va monetar omillar uyg‘unlashgan holda iqtisodiy o‘sishni ta’minlayotganini ko‘rsatadi.

2	  Stata 18 dasturi yordamida muallif hisob-kitoblari.

X U L O S A  V A  T A K L I F L A R
Olib borilgan nazariy va empirik tahlillar shuni ko‘rsatadiki, iqtisodiy o‘sish zamonaviy sharoitda ko‘p omilli 

va murakkab jarayon bo‘lib, u real sektor tarmoqlari, ichki talab, mehnat bozori hamda monetar omillarning 
o‘zaro uyg‘un ta’siri natijasida shakllanadi. 2024-yilda O‘zbekiston Respublikasida qayd etilgan 6,5 foizlik 
iqtisodiy o‘sish sanoat, xizmatlar, transport-logistika, qishloq xo‘jaligi va qurilish tarmoqlarining muvozanatli 
rivojlanishi hisobiga ta’minlanganini ko‘rsatdi.

Kovariatsiya matritsasi asosida o‘tkazilgan tahlillar YaIM bilan iste’mol xarajatlari, ish haqi, ish vaqti hamda 
asosiy stavka o‘rtasida barqaror va ijobiy bog‘liqlik mavjudligini tasdiqladi. Bu holat ichki talabni rag‘batlantirish, 
mehnat daromadlarini oshirish va samarali monetar siyosat yuritish iqtisodiy o‘sishni jadallashtiruvchi muhim 
mexanizmlar ekanligini ko‘rsatadi. Shuningdek, asosiy stavkaning oshishi ish haqi va bandlik ko‘rsatkichlariga 
ijobiy ta’sir ko‘rsatayotgani monetar siyosatning real sektor bilan uzviy bog‘liqligini ifodalaydi.

Tahlil natijalari asosida quyidagi ilmiy-amaliy takliflar ishlab chiqildi:
1.	 Iqtisodiy o‘sishning tarkibiy sifatini oshirish maqsadida sanoat va xizmatlar sohalarida yuqori qo‘shilgan 

qiymatga ega mahsulotlar ulushini kengaytirish, ishlab chiqarishning texnologik yangilanishini jadallashtirish 
zarur. Bu uzoq muddatli barqaror o‘sish uchun muhim asos bo‘lib xizmat qiladi.

2.	 Ichki talabni rag‘batlantirish siyosatini kuchaytirish, xususan, aholi daromadlari va ish haqlarining real 
o‘sishini ta’minlash orqali iste’mol xarajatlarini kengaytirish YaIM o‘sishiga ijobiy multiplikativ ta’sir ko‘rsatadi.

3.	 Monetar siyosat va real sektor o‘rtasidagi muvozanatni ta’minlash, asosiy stavkani belgilashda 
bandlik, ish haqi va ishlab chiqarish faolligi ko‘rsatkichlarini hisobga olish iqtisodiy o‘sishning barqarorligini 
mustahkamlashga xizmat qiladi.

4.	 Transport, logistika, axborot va aloqa sohalarini rivojlantirish orqali iqtisodiyotning boshqa tarmoqlarida 
samaradorlikni oshirish, hududlararo iqtisodiy integratsiyani kuchaytirish maqsadga muvofiqdir.

5.	 Iqtisodiy-matematik modellarni makroiqtisodiy rejalashtirish jarayonlariga joriy etish, xususan, 
kovariatsiya, regressiya va ssenariy modellaridan foydalanish iqtisodiy siyosat qarorlarining ilmiy asoslanganligini 
oshiradi.

Umuman olganda, tadqiqot natijalari O‘zbekiston Respublikasida iqtisodiy o‘sish ichki talab, mehnat bozori 
va monetar omillarning o‘zaro uyg‘unligi asosida shakllanayotganini ko‘rsatib, ushbu omillarni kompleks tarzda 
boshqarish iqtisodiy rivojlanishning muhim sharti ekanligini ilmiy jihatdan asoslab berdi.

